
Studiegids

Leeruitkoms:

Nadat jy hierdie week se stof deurgewerk het, behoort jy in staat te wees om die volgende
vraag te beantwoord: Watter riglyne gee die Skrif met die oog op die skep van 'n ruimte
waarbinne hartvlakverandering kan plaasvind?

Memoriseer: 2 Timoteus. 3:16-17

Die hoofmomente is:

1. Die doel van die Skrif

2. Die proses wat die Skrif gee
● Onderrig in die standaard
● Weerlegging na vergelyking
● Regstelling / verandering
● Instruksie oor kweek van regte lewenswyse.

3. Die verbintenis (commitment) van die beradene. Dit gaan om begeleiding tot 'n
verbintenis tot:
● God se standaard;
● 'n proses van pynlike selfondersoek (genadiglik binne God se genaderaam;)
● regstelling van daardie dinge wat nie met God se breë agenda vir "lewe en

oorvloed" ooreenstem nie;
● leefwyse van voortdurende groei en verandering onder die leiding van die Heilige

Gees. Die wenslikheid van inoefening word hier onderstreep.

Selfstudie-opdrag

Die opdrag gaan ‘n pynlike selfondersoek wees. Van wanneer af is dit nie
pynlik om 'n draai by Golgota te gaan maak nie? Dit sal jou 'n beginsel leer
wat onontbeerlik is indien jy werklik uit God se genade wil leef:

IN LOVE'S SERVICE ONLY WOUNDED SOLDIERS CAN SERVE!

1. Identifiseer 'n probleemterrein in jou lewe. Gebruik die Skrif as basis. En dan baie
belangrik: Vra jou vrou / man of iemand baie naby aan jou om jou te help. Gebruik



die stof van hierdie kursus om jou te help om in jou eie lewe te verstaan wat dit
beteken om 'n ruimte te skep waarbinne God jou kan verander.

2. Besin oor die beginsel van "kruisdra" in beraad en in die lewe in die algemeen.
Dink
aan tye in jou lewe toe jy teen jou sin moes kies om dinge wat teen jou aard is te
doen. Op watter terreine in jou lewe kan die "kruisdra"-beginsel jou help om 'n
groot
deurbraak te bewerkstellig.



HOOFSTUK 3: METODE VAN BERADING

INHOUDSOPGAWE

INLEIDING
VERHOUDINGSBOUFASE

3.1.1 Drie verhoudings
3.1.2 Die verhouding van die beradene / berader met God
3.1.2.1 Kindskap van God maak berading moontlik
3.1.2.3 Aanvaarding deur God
3.1.3 Die verhouding tussen die berader en beradene
3.1.3.1 Empatie
3.1.2.2 Identifikasie
3.1.2.3 Realisme
3.1.2.4 Solidariteit / nabyheid
3.1.2.5 Afstand
3.1.2.6 Geduld
3.1.2.7 Vriendelikheid
3.1.2.8 Godsvertroue
3.1.2.9 Respek
3.1.2.10 Vertroue tussen berader en beradene
3.1.2.11 Hoop
3.2 VERSTAANSFASE
3.2.1 Die doel van data-insameling
3.2.2 Konseptualisering
3.2.3 Data-insameling as ‘n beweging na die hart
3.2.3.1 Die verstaan van die beradene se situasie
3.2.3.2 Die verstaan van die beradene se strategie
3.2.3.3 Die verstaan van die beradene se struktuur
3.2.3.4 Die verstaan van die beradene se skat
3.2.4 Die stel van vrae
3.2.4.1 Oop en geslote vrae
3.2.4.2 Intensiewe en ekstensiewe vrae
3.2.4.3 Inligting en die aard van die vraag
3.2.4.4 Slaggate wat vermy moet word
3.2.4.5 Drie stappe wat begrip verhelder
3.2.4.6 Luistervaardighede
3.2.4.7 Organisering van inligting
3.2.5 Opsomming van die verstaansproses
3.2.5.1 Situasie
3.2.5.2 Strategie
3.2.5.3 Struktuur
3.2.5.4 Skat
3.2.5.5 Die verband tussen situasie, strategie, struktuur en skat
3.2.6 Die plek van emosie



3.3 KONFRONTERINGSFASE
3.3.1 Inleiding
3.3.2 Wat konfrontering nie is nie
3.3.3 “Awareness” as basis vir konfrontering
3.3.4 Die bril van die beradene: Ervaring of Skrif
3.3.5 Die prosedure vir verandering volgens 2 Timoteus 3:16-17
3.3.5.1 Die doel van die Skrif
3.3.5.2 Die proses van die Skrif

Fase 1: Onderrig in die standaard
Fase 2: Weerlegging na vergelyking
Fase 3: Regstelling / verandering
Fase 4: Instruksie oor die kweek van ‘n regte lewenswyse

3.3.6 Die vasstelling van ‘n Bybelse agenda Gevalstudie: Bennie
3.4 AKSIEFASE
3.4.1 Die toepassing van God se agenda
3.4.2 Die verband tussen die beradene en God se verantwoordelikheid
3.4.2.1 Die aard van die verantwoordelikhede
3.4.2.2 Die opstel van konkrete lyste
3.4.2.3 Die voorsiening van toepaslike Skrifgedeeltes
3.4.2.4 Die formulering van ‘n Skrifgefundeerde plan van aksie ten opsigte van

situasie, struktuur, skat en strategie
3.4.2.5 Deurlopende evaluering van die sukses van die plan van aksie
3.4.2.6 Besluit oor die terminering van die beraad
3.4.2.7 Vriendskap met die beradene



3.3.5 Prosedure vir verandering
"Prosedure vir verandering" dui hier beslis nie op 'n reseppie wat 'n mens stap-vir-stap moet

volg nie. 'n Voorbeeld van so reseppie is: "A scripture a day keeps the doctor away".

“Prosedure” dui eerder op 'n ruimte wat God in sy wysheid daar gestel het. Ware

verandering, met ander woorde hartvlak- of wortelvlak-verandering, vind binne hierdie ruimte

plaas.

Daar is geen vaste prosedure wat elke keer by elke mens gevolg word om verandering te

bewerkstellig nie. Die Heilige Gees is soos die wind wat waai waar Hy wil (Johannes 3:7-8).

God ontmoet elke unieke mens op 'n unieke wyse, en die pad wat Hy saam met elke unieke

mens stap, is ewe uniek.

Die berader is God se unieke beeld. Hy is op hierdie tydstip God se keuse vir gebruik in

hierdie mens se lewe. Sy unieke gawes word op 'n gegewe oomblik deur die Heilige Gees

gebruik om 'n ruimte te skep waarbinne God die verandering kan bewerkstellig. Hierdie

“skep van 'n ruimte” is beslis nie 'n stuk prestasie aan die kant van die berader nie, so asof

hy as berader eers 'n goeie ruimte moet skep voordat God sy veranderingstaak kan vervul.

God is nie afhanklik van ons prestasie alvorens Hy 'n teenprestasie kan lewer nie. Hy sal,

kan en wil mense verander na sy beeld. Dit doen Hy met ons en sonder ons en ten spyte

van ons.

Die berader se taak is om in gehoorsaamheid aan die Here binne die ruimte van

Skrifbeginsels te doen wat hy glo op een lyn met God se breë bedoeling is. Hierdie dinamiek

word gedeeltelik in Kolossense 1:28-29 beskryf:

Hom verkondig ons deurdat ons alle mense met alle moontlike wysheid
onderrig en leer sodat ons elke mens tot geestelike volwassenheid in Christus
kan bring. Daarvoor span ek my ook in en beywer ek my met die krag wat hy
gee en wat kragtig in my werk.

Indien ons hartvlakverandering begeer, is dit belangrik dat Skrifbeginsels die deurslag sal

gee. Ons moet weet wat die breë doel van die Skrif is, en ons moet kennis dra van die breë

ruimtes vir verandering waarvan die Skrif melding maak. Ons moet dus wel deeglik bekend

wees met die proses of prosedures waarvan die Skrif melding maak. Dit is die proses /

prosedures wat normaalweg deur die Heilige Gees gebruik word as ruimte waarbinne

wesenlike / hartvlak-verandering plaasvind. Hierdie doel van die Skrif en proses wat die Skrif

gee word in 2 Timoteus 3:16-17 weergegee:

Die hele Skrif is deur God geïnspireer en het groot waarde om in die
waarheid te onderrig, dwaling te bestry, verkeerdhede reg te stel, en 'n regte



lewenswyse te kweek, sodat die man wat in diens van God staan, volkome
voorberei en toegerus sal wees vir elke goeie werk.

Wat Paulus hier skryf het hy natuurlik net ten opsigte van die Ou Testament bedoel. Dit is al

volledige geskrifte wat hy op daardie tydstip voor hom gehad het. Ons kan egter hierdie

uitsprake ook op die Nuwe Testament van toepassing maak want die beginsels wat ons hier

vind, is op alle mense en op alle tye van toepassing. Die Skrif het groot waarde om in die

waarheid te onderrig, en die teenpool daarvan: om dwaling te bestry. Wanneer 'n mens die

Bybel so gebruik, word hy volkome toegerus om sy lewe in te rig soos wat God dit wil hê.

3.3.5.1 Die doel van die Skrif
Die doel van die Bybel vind ons in vers 17:

… sodat die man wat in diens van God staan, volkome voorberei en toegerus
sal wees vir elke goeie werk.

Hier is 'n beginsel vir die lewe, wat ons dwarsdeur die Skrif aantref, ter sprake. Die beginsel

word hier op heel besondere wyse beklemtoon. God wil hê dat ons onder alle

omstandighede in staat moet wees om te leef en te oorleef. Ons moet in staat wees om

onder alle omstandighede te kan "cope".

Die doel van God se Woord is intens persoonlik en prakties - sodat jy volkome voorberei en

toegerus sal wees om goed te doen daar waar God my geplaas het. As jy dit glo, het jy 'n

visie vir die mense met wie jy in beraad moet tree.

Die berader wat in lyn met breë Skrifbeginsels optree, ervaar 'n ongekende rus en vrede in

sy hart omdat hy weet dat die raamwerk waarbinne hy funksioneer, in ooreenstemming is

met God se groot raamwerk. Sy doel is dus in lyn met God se breë doel.

Die doelgerigtheid gee ook aan die beradene hoop. Die beradene se hoop is veral daarop

gebou dat daar nie 'n inkopielys vol reëls is waaraan hy allereers gehoor moet gee nie. God

se pad van verandering en groei is nie 'n stel reëls nie. Dit is eerder 'n ruimte waarbinne

daar talle keuses gemaak kan word. Daar is in die praktyk van die lewe nie altyd slegs een

regte keuse nie. Dit is vir God belangrik dat die mens nie vir die res van sy lewe sal wonder

of hy enigsins 'n keuse moet maak nie. Dit kan lei tot algehele passiwiteit. Een keuse is nie

noodwendig altyd beter as 'n ander keuse nie. Dit is egter belangrik om 'n keuse uit te oefen

en om, onder die leiding van die Heilige Gees, jou hart en siel daaraan te wy (“commit”).

3.3.5.2 Die proses wat die Skrif gee



Hier is dit die "te"-woorde in vers 16 wat ter sprake is. Hulle is in 'n logiese volgorde wat

aantoon hoe God se Woord gebruik moet word as ruimte waarbinne hartverandering 'n

werklikheid word.

Ons kan dit ook beskryf as die proses vir konfrontering in beraad. Konfrontering beteken hier

om God se agenda te volg met die oog op die verandering wat moet plaasvind.

Dit is nie wat ek as berader vir die beradene wil hê nie!

Dit is nie in die eerste plek wat die beradene wil hê nie!

Dit gaan om wat God wil hê!

Kyk nou na die "te"-woorde in vers 16. Die Skrif het waarde om:

in die waarheid te onderrig - standaard

dwaling te bestry - vergelyking

verkeerdhede reg te stel - verandering

en 'n regte lewenswyse te kweek - genesing



2 TIMOTEUS 3: 16, 17

ONDERRIG WEERLê / BESTRY
1.

BYBEL Jak. 1: 23 e.v.

Standaard Vergelyking

REGSTELLING INSTRUKSIE /
KWEEK VAN REGTE

LEWENSWYSE



Verandering Genesing

Fig. 18



Fase 1: Onderrig in die standaard
Soos reeds hierbo bespreek is die Skrif die breë basis vir onderrig. Dit voorsien

beradingsruimte en lewensruimte. Dit gee nie wette wat slaafs nagevolg moet word voordat

ons aanvaarbaar kan wees nie. Omdat ons reeds in Christus Jesus aanvaarbaar is, word

ons deur die genadehart van die Vader gemotiveer om ons harte te laat rig deur die

beginsels van sy Woord.

Dit is hier weer eens van belang dat ons tussen wette en beginsels sal onderskei. 'n Wet is

geslote en dit beperk lewensruimte. Dit druk 'n mens in 'n blik. Dit is 'n "of … of"-model.

Voordat jy nie noukeurig aan die betrokke wet uitvoering gee nie, is jy nie werklik vir jouself

aanvaarbaar nie. Jy glo ook dat God en ander jou nie kan liefhê voordat jy absoluut

gehoorsaam is aan elke jota en titel van die wet nie.

Hierteenoor dui 'n beginsel op lewensruimte. Jy is reeds aanvaar en aanvaarbaar op grond

van God se prestasie in Christus Jesus. Nou is jy is nie bang om te waag nie, want selfs al

blyk jou keuse nie die ideale keuse te wees nie, weet jy jy gaan nie uit God se genade uitval

nie. Jy het immers jou keuse binne God se breë genaderaam gemaak. Jy het dit boonop in

die geloof en uit oortuiging gedoen. Blyk dit dan nie die beste keuse te wees nie, word dit 'n

leerervaring. God laat die mens toe om soms tweede en derde beste keuses uit te oefen

sodat daardie mens die beste keuse kan waardeer.

Enige keuse wat in die geloof gemaak is, is 'n beste keuse. Dit is belangrik om jou tot

daardie keuse te verbind met oorgawe. Dit geld byvoorbeeld die keuse van 'n lewensmaat.

Iemand het iewers gesê dat volwassenheid beteken om by jou eerste keuse te bly.

In Fase 1 gaan dit daaroor dat ons deurlopend vasstel wat God se standaarde is. God se

standaarde dui op 'n leefruimte waarbinne ons ongekende kreatiewe vryheid het. Die

lewensruimte is die Tien Gebooie: God se eis om Hom en ons naaste lief te hê. Vryheid dui

hier nie op 'n vryheid om te doen wat ons wil nie, maar op 'n vryheid om God se wil onbeperk

te doen. Dit staan my byvoorbeeld vry om my vrou onbeperk lief te hê. Net so staan dit my

onbeperk vry om in elke denkbare situasie op elke denkbare wyse daarna te streef om my

medemens op te bou. Soms sal dit beteken dat ek mooi dinge sal sê, maar ander tye sal ek

'n woord van vermaning moet spreek.



Fase 2: Weerlegging / bestryding na vergelyking
In die beradingsproses word die beradene nie net begelei om onbeperkte

God-verheerlikende keuses uit te oefen binne die lewensruimtes wat die Skrif gee nie. Die

beradene word ook begelei om hom / haar voortdurend met God se standaard te vergelyk.

Die vergelyking impliseer selfondersoek, wat in ieder geval ‘n integrale deel van elke

gelowige se lewe moet wees.

Selfondersoek beteken dat ek my sien soos wat ek werklik is. Dit is 'n pynlike proses om so

in 'n vollengte spieël na myself te kyk. Wanneer God opereer doen Hy dit nog boonop

sonder narkose!

In die skets hierbo (Figuur 17) kyk die persoon die vollengte spieël van God se Woord en wet

en sien homself soos wat hy werklik is. Dit is soos wanneer 'n mens soggens wakker word

en in die spieël moet kyk. Jy sien jouself soos wat jy werklik is - sonder grimering. 'n Mens

wens dikwels dat dit wat jy sien, nie waar is nie, maar die spieël wys jou soos wat jy werklik

is. Dit is wat eerlike selfondersoek in die spieël van God se Woord beteken: Jy vergelyk

jouself met die standaard van God se liefdesgebod en besef met 'n groot skok hoe ver jy

tekort skiet.

Dit is juis hier waar God se genade helder skyn. Wanneer ons so ontbloot, naak en skaam

vir onsself voor Hom staan, is dit nooit sy bedoeling om ons te verneder nie. Hy sal die

geknakte riet nie breek nie. Sy bedoeling is juis om ons te verlos. God se genade is 'n

nulpunt-genade. Wanneer ons leeg voor Hom staan, kan en wil Hy ons vul met die oorvloed

van sy genade.

Agter die spieël is daar 'n kruis. Dis 'n kruis van genade. Die beradene moet aangemoedig

word om hom te verootmoedig, sy skuld te erken, berou daaroor te hê, sy skuld te bely en

vergewing te vra en te aanvaar - dit geld God en die mense teen wie hy gesondig het

God se genade bring die berouvolle sondaar weer in ‘n herstelde verhouding met Hom. Hy

wil die verlore seun egter nie net weer terug ontvang en vergewe nie. Hy wil hom ook oorlaai

met goedheid en guns. Sy bedoeling in Christus is juis dat ons lewe kan hê en dit in oorvloed

(Johannes 10:10).

Dit is nie genoeg om bloot te rus in die feit dat Jesus alles vir my gedoen het nie en dat ek dit

bloot net moet aanvaar nie. Die mens het ook 'n verantwoordelikheid. Daar is trappies wat



hy moet klim en keuses wat in die krag van die Gees gemaak moet word. Dit bring ons by

die volgende fase.

Fase 3: Regstelling / verandering
Die mens is nie 'n marionet wat willoos aan 'n toutjie rondgepluk word nie. Hy kan kies.

Hierdie ingeboude vermoë om keuses te kan uitoefen, onderskei die mens van die dier en

maak hom die kroon van God se skepping.

God gee soms aan my konkrete riglyne wat gevolg kan word om sake reg te stel. Wanneer

my broer byvoorbeeld teen my sondig, is daar volgens Matteus 18:15-20 'n spesifieke pad

wat gevolg moet word.

Dan is daar ander situasies waar die riglyne nie so duidelik is nie, maar waar daar beginsels

uitgespel word. Die praktiese implementering van daardie beginsels word aan die mens

oorgelaat. Hy het 'n aantal opsies wat hy onder die leiding van die Heilige Gees kan

uitoefen.

Romeine 12:9-21 bevat sulke beginsels. Wanneer iemand ons te na kom, is die natuurlike

geneigdheid om onmiddellik te vergeld. Die Woord van die Here dwing 'n mens egter tot

besinning:

Moenie kwaad met kwaad vergeld nie. Wees goedgesind teenoor alle mense.
As dit moontlik is, sover dit van julle afhang, leef in vrede met alle mense.
Moenie self wraak neem nie geliefdes, maar laat dit oor aan die oordeel van
God … Moet jou nie deur die kwaad laat oorwin nie, maar oorwin die kwaad
deur die goeie.

Gedurende 1986 het ek my doktorale proefskrif in die V.S.A. gaan verdedig. Ek verneem toe

van gemeentelede wat my vrou baie en ook baie onnodig leed aangedoen het. Dit het my

geweldig ontstel en ek het al wat vergeldingsmaatreël is, deurdink. Dit is toe wat ek my

magtelose woede aan 'n Christenvriend, Jack McDouggall, meedeel: "I feel like killing these

people". Hy het omgedraai van waar hy besig was om 'n skroef in te draai en met 'n sagte

beslistheid 'n opsie aan my gestel: "You could kill them with love, you know".

Dit is beslis nie wat ek op daardie oomblik wou hoor nie, maar ek het besef dat dit my enigste

behoud is. Ek het nog minder geweet hoe om dit prakties te implementeer. Dit het egter bo

alle twyfel bly staan dat ek nie self die wraak moet probeer neem nie.



My oorlede vader het dit so verwoord: "Two wrongs never make one right". Hoeveel is ek en

talle gelowiges nie deur hierdie Skrifbeginsel gehelp om as oorwinnaars uit die stryd te tree

nie, terwyl dit vir ander gelyk het of ons dwaas opgetree het nie. Die wysheid van God is

mos dwaasheid in die oë van die wêreld.

Dit vra egter dat 'n mens jou kruis sal dra. Om jou kruis te dra, is nie maklik of romanties nie.

Dit is 'n pynlike proses. Jesus wou nie sterf nie, maar ter wille van 'n groter saak was Hy

bereid om die pad te loop. Hy moes dus iets doen wat teen Sy aard as ware mens was.

Op jou en my toegepas beteken dit ook dat ons soms iets sal moet doen wat totaal teen ons

aard is: om te luister as ek eintlik wil praat; om te bid en te seën wanneer my hele wese wil

haat en vergeld.

'n Mens voel soms om te sê: "Maar ek is maar net 'n mens. Dit is menslik om so te voel."

Wanneer ons besef wat dit beteken om God se beeld te vertoon, besef 'n mens dat dit 'n

stem uit die hel is. As koningskinders is ons nie geroep om sondig "menslik" te wees nie,

maar om heilig “menslik” te wees - om God se sigbare verteenwoordigers te wees. Indien

ons ooit sou twyfel is daar altyd die volmaakte voorbeeld van 'n God wat nie net opdragte

uitbasuin nie, maar wat self die voorbeeld in Christus Jesus stel (1 Petrus 21-23):

Juis hiervoor is julle ook geroep, omdat Christus self vir julle gely het, sodat
julle in sy voetspore kan volg. Hy het geen sonde gedoen nie en uit sy mond
het daar nooit 'n leuen gekom nie. Toe Hy beledig is, het Hy nie terug beledig
nie, toe Hy gely het, het Hy nie gedreig nie, maar alles oorgelaat aan Hom wat
regverdig oordeel.

Dit is belangrik dat Bybelse patrone gevolg moet word wanneer probleme hanteer word. Hoe

sê God dat ek die probleem moet hanteer? Wat is God se stappe en beginsels? Hoe kan

God verheerlik word? Die berader is besig om die beradene te help om Bybels te dink.

Daar word in geen stadium daarop gesinspeel dat 'n mens jou emosies moet ontken nie.

Ontkenning van emosies beteken dat ek vir myself lieg. Ek glimlag na buite en maak of alles

in orde is en ek oortuig myself dat dit glad nie so erg is nie. Dit terwyl dit verskriklik is en my

hele binneste in beroering is. Hierdie oneerlikheid staan bekend as ontkenning of repressie.

Die oneerlike glimlag na buite en die voorgee dat alles in orde is, staan bekend as

inkongruensie, oftewel, emosionele oneerlikheid.

Die feit dat jy emosie soos hartseer of aggressie beleef, oorval 'n mens soms onwillekeurig,

sonder dat jy noodwendig kies om so te voel. God verkwalik ons nie oor die feit dat ons



bepaalde emosies beleef nie, want Hy weet dat dit ons sonder 'n keuse aan ons kant

(onwillekeurig) oorval. Jy hoef dus nie skuldig te voel en jouself te verguis omdat jy "voel"

nie.

Dit is egter belangriker dat jy teenoor jouself en teenoor die Here pynlik eerlik sal wees. Die

meeste stres en hartvatverwante siektes hou verband met die feit dat ons ons emosies

ontken. Dit lei tot wat ons die “kurkpropsensasie” kan noem.

Wanneer ek vroeg die oggend my humeur verloor, maar nie na buite wys en ook nie na binne

herken en erken hoe kwaad ek eintlik is nie, tree die kurkpropsensasie in werking. Die

praktyk daarvan is dat ek teen 16h00 uit die bloute vir 'n onbenulligheid kwaad word. Dit voel

dan vir my of ek twee persone is. Ek kan dit nie glo dat ek tot so 'n uitbarsting in staat is nie.

Gewoonlik gedra 'n mens jou so sleg in so 'n situasie dat jy gedwing word om verskoning te

vra. Dit lei tot verdere skuldgevoelens en die opgekropte frustrasie word meer.

Die eerste beginsel van sinvolle funksionering is dat 'n mens altyd allereers jou emosie sal

herken en dat jy dit teenoor God en jouself sal erken. Alleen dan sal jy in staat wees om die

regte keuses uit te oefen.

'n Mens kan nie kies wat met jou gebeur nie. Jy kan wel kies hoe jy reageer op wat met jou

gebeur. Jy is verantwoordelik vir jou reaksies: wat jy dink, begeer en doen. Die emosies wat

ek ervaar, wys wat die aard van jou denke en begeertes is.

Hiermee kom ons by die vierde en laaste fase.

Fase 4: Instruksie in die kweek van ‘n regte lewenswyse
Die sleutelwoord hier is inoefening. Die berader moet die beradene begelei om dit wat tot

dusver met moeite gedoen is, in te oefen sodat dit toenemend deel van hom word en hy dit

later met die grootste gemak doen.

Die berader moet dus saam met die beradene vra: Wat is die dinge wat ingeoefen moet

word, sodat hy nie elke dag van voor af met dieselfde probleem moet worstel nie?

Daar is talle tuiswerkopdragte wat gegee kan word en tegnieke wat aangeleer kan word.

Hieraan gaan ons in diepte aandag gee in die gevorderde fase van ons kursus. Persoonlik

leer ek vir geen mens enige tegniek voordat daar nie hartvlakverandering plaasgevind het

nie. 'n Mens wat nie deur die liefde van God gedryf word nie, word dikwels deur vrees vir



verwerping en mislukking asook 'n smagting na aanvaarding en beheer gedryf. Wanneer

daar vir so iemand tegnieke geleer word, word die vaardighede in diens gestel van die mens

se selfgesentreerde behoeftes en vrese. Daaroor sal ons rondom die vasstelling van 'n

Bybelse agenda meer sê.

Die beradene het dus liefde, empatie en tegnieke nodig, maar ten diepste het hy behoefte

aan 'n Bybelse perspektief. Wanneer mense na 'n proses van worsteling weer deur God se

bril leer kyk, is hulle geneig om self die regte keuses uit te oefen.

Dit gebeur dikwels dat die beradene met 'n ander agenda in gedagte aanmeld. Sy hoofdoel

is wat prentjie nommer 3 in ons skets as "regstelling" beskryf. Dinge is nie reg nie en moet

onmiddellik reggestel word. Hier is geen sprake van eerlike selfondersoek in die lig van die

Woord nie. Hier is 'n probleem en die berader moet so spoedig en pynloos moontlik die

middele verskaf om dinge weer te normaliseer.

'n Tipiese voorbeeld hiervan is die man wie se vrou die “vermetelheid” gehad het om hom te

verlaat. Sy motivering vir beraad is heel eenvoudig: "regstelling". Ons moet sy vrou

dringend ontbied en oortuig om terug te keer. Ons moet haar "fix".

Die berader respekteer altyd die beradene se invalshoek en aanmeldingsprobleem. Daar is

'n deurlopende gesindheid van onvoorwaardelike aanvaarding binne God se genaderaam.

Die persoon word aanvaar waar hy is. Deur die regte vrae met die regte gesindheid binne 'n

konteks van genade en onvoorwaardelike liefde te stel, word die beradene in ieder geval met

die werklikhede van sy situasie en die werklikhede van God gekonfronteer. Hy moet

noodgedwonge in die spieël kyk. Hy moet begelei word om aan te hou kyk totdat hy besef

dat daar 'n God is wat dit goed met hom bedoel. Die berader se taak is nie afgehandel

alvorens die beradene nie snap dat dit hoegenaamd nie in sy belang is dat sy hoofdoel in die

lewe is om sy vrou terug te kry nie. Sy gesindheid en fokus moet verander, naamlik: "Ek het

die reg om my vrou terug te kry". Die beradene moet begin snap dat dit werklik in sy belang

is dat sy hoofdoel moet verander. Sy hoofbegeerte moet naamlik wees om te kies om God te

verheerlik deur sy vrou te eer… of hy sy vrou terugkry of nie.

Dit bring ons by die belangrike saak van die verbintenis ("commitment") van die beradene.

3.3.5.3 Die verbintenis van die beradene
Die beradene moet tot die proses van beraad verbind wees. Dit gaan naamlik om 'n

verbintenis tot 'n proses van konfrontering en eerlike selfondersoek binne die raamwerk van



Skrifbeginsels. Dit moet lei tot 'n keuse om te verander en 'n bereidheid om onderrig te word

ten opsigte van vaardighede waarmee God ten beste verheerlik kan word, terwyl die

beradene die diepste sin van sy menswees leer begryp.

Dit is van belang dat die beradene tot hierdie proses verbind sal wees in die wete dat die

berader nie verandering kan bewerk nie. Berader en beradene is eerder saam betrokke in 'n

proses waar 'n ruimte geskep kan word waarbinne God self die verandering laat realiseer.

Die vier kategorieë van 2 Timoteus 3:16 dien ook as basis vir die verbintenis van die

beradene.

Onderrrig in die standaard
1. Die beradene begin verstaan wie God eintlik is en wie hy eintlik vir God is en wie

eintlik God is.

2. Die feit dat die beradene dit begin verstaan, lei noodwendig daartoe dat hy God se

gesag in sy lewe begin erken. Hy erken dat God weet wat goed vir hom is en dat

God net die heel beste vir hom wil hê.

3. Die beradene erken God se gesag om te bepaal wat reg vir hom is om in 'n bepaalde

situasie te doen.

4. Die beradene verbind homself daartoe om aan die hand van Skrifbeginsels te bepaal

wat reg is om te doen in 'n bepaalde lewensituasie.

Vergelyking en weerlegging
1. Die beradene verbind homself tot 'n proses van eerlike selfondersoek na al die

aspekte van sy lewe.

2. Die beradene verbind homself tot verantwoordelikheid vir keuses wat hy uitgeoefen

het en steeds uitoefen. Hy besef dat ander nie verantwoordelik gehou kan word vir

die dilemma waarin hy hom bevind nie. Die beginsel hier ter sprake is: "You may

have been sinned against, but you remain responsible for your responses".

3. Die beradene verbind hom tot eerlike selfondersoek in die wete dat God hom nie tot

sy skade nie, maar tot sy heil en beswil wil ontbloot.

Regstelling / verandering
1. Die beradene herken en erken dat daar sekere dinge in sy lewe is wat beslis moet

verander. Daar lê 'n steil pad voor. Hiermee saam word sy gedagtes oorheers deur

die wysheid dat hy niks in sy eie krag gaan vermag nie. Hy besef dat "…niemand



kan sê dat Jesus die Here is nie, behalwe deur die Heilige Gees" (1 Korintiërs

12:3b).

2. Die beradene aanvaar ook die gedagte dat die dinamiese krag (Grieks: "dunamis")

wat binne hom is, dieselfde krag is as daardie krag waardeur Jesus Christus uit die

dode opgewek is en waardeur hy aan die regterhand van God gestel is (Efesiërs1:19

en verder). Hy verbind hom dus tot die gedagte dat God deur sy kragtige werking

binne ons magtig is om oneindig meer te doen as wat ons ooit kan bid of dink

(Efesiërs 3:20). Nooit weer pak hy dinge in sy eie krag aan nie.

3. Die beradene noem die dinge wat reggestel moet word en formuleer saam met die

berader doelwitte vir sy konkrete lewensituasie.

4. Die beradene verbind hom daartoe om iemand te hê aan wie hy verantwoording

doen. Hy besef dus dat hy iemand nodig het om hom aan te moedig en te bemoedig

op sy lewenspad.

Instruksie in die kweek van ‘n regte lewenswyse
1. Die beradene herken en erken die noodsaaklikheid daarvan dat nuwe gewoontes in

die plek van die oues aangeleer moet word.

2. Die beradene verbind hom daartoe om nuwe lewenspatrone aanhoudend in te oefen.

3. Die beradene verbind hom daartoe om nie net op gedragsverandering te fokus nie.

Hy onderneem om deurlopend sy denke en begeertes te verander..

Die berader besef dat 'n verbintenis tot al bogenoemde nie 'n voorvereiste vir beraad is nie.

Dit is eerder die ideaal dat die beradene in die beradingsproses deurlopend aan die

beginsels blootgestel word, totdat hy self die wenslikheid daarvan insien. 'n Mens sou dit

kon stel dat die beradene tot selfkonfrontering begelei moet word. Dit is waaroor die

konfronteringsfase ten diepste gaan.

Die konfronteringsfase beweeg nou na sy logiese dieptepunt, nl, die vasstelling van 'n

Bybelse agenda. Waarna kyk ons, en langs watter bane word beweeg indien ons by die hart

van die mens wil uitkom? Hoe kom ons by daardie punt waar wesenlike verandering

plaasvind?

